Avgerð frá Skatta- og avgjaldskærunevndini

Avgerð tikin: 07.12.2005

Mál nr.: 05-02-23-19 

Lóg: Lóg um Toll- og Skattafyrisiting § 24 og Skattalógin § 31

Frádráttir í samband við útleigan av ogn í Danmark

Samandráttur:

Toll- og Skattstova Føroya vildi ikki loyva kæraranum frádrátt fyri útreiðslur til jarðarskatt, ruskkoyring, umhvørvisavgjald, skorsteinssópan og rottutýning, sum kærarin hevði í samband við útleigan av ogn í Danmark. Kommunala Skattakærunevndin gav kæraranum viðhald í, at hann hevði rætt til frádrátt fyri ruskkoyring, umhvørvisavgjald, skorsteinssópan og rottutýning. Skatta- og avgjaldskærunevndina broytti avgerðina hjá Kommunalu Skattakærunevndini.

Avgerð

A eigur hús í Danmark, sum hann leigar út. Í hesum sambandi hevur hann í uppgerðini av leiguinn​tøk​uni drigið frá kr. 7.751. Talan er um útreiðslur til “grundskyld til kommunen, helårsrenovation, miljøaf​gift, skorstensfejning og rottebekæmpelse”.

Toll- og Skattstova Føroya vildi ikki loyva honum frádrátt fyri hesar útreiðslur. Avgerðin varð kærd til Kommunalu Skattakærunevndina, sum gav A viðhald í, at hann hevur rætt til frádrátt fyri útreiðslur til “helårsrenovation, miljøafgift, skorstensfejning og rottebekæmpelse”.

Toll- og Skattstova Føroya hevur kært avgerðina hjá Kommunalu Skattakærunevndini til Skatta- og avgjaldskærunevndina.

Skattgjaldarin:

Í kæruni til Kommunalu Skattakærunevndina vísir A á, at talan er um lógarbundnar rakstrarútreiðslur og ikki um ognarskatt. Víst verður á, at meirvirðisgjald verður lagt á útreiðslurnar, og at hetta ikki er galdandi fyri skattir.

Toll- og Skattstova Føroya:

T&S upplýsti, at A í roknskapinum yvir húsaleigu hevur uppgivið niðanfyristandandi inntøkur og út​reiðslur:

Inntøka 
kr. 38.400

Trygging 
kr.   2.687

Umvæling av kloakk 
kr.      757

Úrslit 
kr. 37.956

Eftir at sjálvuppgávan var innlatin, hevur kærarin upplýst, at hann umframt nevndu útreiðslur, eisini hev​ur goldið kr. 7.751,67 í ognarskatti. Sambært uppgerð frá donsku kommununi er ognarskatturin upp​býttur soleiðis:

Grundskyld til kommunen 
kr. 4.838,87

Helårsrenovation 
kr. 1.555,31

Miljøafgift 
kr. 1.095,94

Skorstensfejning 
kr.    219,94

Rottebekæmpelse 
kr.      41,61

Tilsamans 
kr. 7.751,67

Í hesum sambandi hevur A biðið um, at ognarskatturin verður frádrigin í inntøkuni sum ein rakstrar​kostn​aður. T&S noktaði hesum vísandi til, at ognarskattur ikki kann roknast sum rakstrarútreiðsla sam​bært § 31 í skattalógini. Toll- og Skattstova Føroya vísir til avgerðir frá Landsskattanevndini, 46/1981 og 37/1982 og til avgerð frá Kommunalu Skattakærunevndini fyri Tórshavnar Øki, KS.TØ-100740-004.

Avgerðin hjá Kommunalu Skattakærunevndini:

“Samanumtikið metir nevndin, at omanfyri umrøddu útreiðslur eru at meta sum vanligar rakstrarút​reiðslur. Talan er ikki um nakra virðisøking av ognini men heldur um vanligar rakstrarútreiðslur.

Nevndin skal eisini siga, at umrøddu útreiðslurnar eru ikki ognarskattur, sum ejendomsværdiskat og grundskyld eru, men eru gjøld fyri tænastur, sum kommunur í Danmørk skulu veita sethúsaeigarum.

Nevndin skal at enda um landsskattanevndaravgerðirnar frá 46/1981 og 37/1982 siga, at her er frá​dráttur fyri renovation og skorstensfejning sýttur, við ávísing til at frádráttur til slíkar útreiðslur er serliga heimilaður í ligningsloven § 14, og at eingin slík serlig heimild er í føroysku skattalógini.

Nevndin skal um avgerðina hjá Kommunalu Skattakærunevndini J. nr.: KS.TØ-100740-004, sum T&S vísir til, siga, at her verða útreiðslurnar til grundskyld, rottebekæmpelsesgebyr og forbrændingsafgift viðgjørdar sum ognarskattur/-avgjøld, og er frádráttur sýttur við ávísing til, at heimild er ikki í føroysku skattareglunum fyri ognarskatt/-avgjøld.

Men hertil skal nevndin siga, at umrøddu útreiðslurnar eru ikki ognarskattur ella –avgjald, men vanligar rakstrarútreiðslur, sum eru neyðugar fyri at kunna búgva í einum sethúsum. Leggjast kann afturat, at tað er upp til einstøku kommununa, hvussu hon innkrevur slík gøld, tvs. saman við ognar​skatt​inum ella fyri seg.

Við ávísing til omanfyristandandi hevur skattakærunevndin á fundi viðgjørt málið, og sambært tí, sum fram er komið, fer skattakærunevndin at broyta avgerðina hjá Toll- og Skattstovuni- samanber niðanfyri vístu avgerð.

Avgerð

Skattakærunevndin staðfestir, at:

Álíkningin fyri 2003 skal broytast soleiðis, at útreiðslur til “helårsrenovation, miljøafgift, skor​stens​fejning og rottebekæmpelse” í alt 2.912,80 kr. skulu dragast frá í skattskyldugu inntøkuni.”

Kæran til Skatta- og avgjaldskærunevndina:

Í kæruni til Skatta- og avgjaldskærunevndina vísir Toll- og Skattstova Føroya á, at hon ikki metir gjøldini til ávikavist “helårsrenovation”, “skorstensfejning” og “rottebekæmpelse” vera rakstrar​út​reiðsl​ur. Hesar útreiðslur, umframt útreiðslan til “grundskyld”, hava einki beinleiðis tilknýti til rakst​urin.

Skattalógin heimilar ikki, at hesar útreiðslur verða frádrignar.

Skattgjaldarin:

Í skrivi frá 18. august 2005 vísir kærarin á, at hann umframt útreiðslurnar til “helårsrenovation, miljø​af​gift, skorstensfejning og rottebekæmpelse” ynskir at fáa útreiðsluna til “grundskyld” á kr. 4.838,87 góðkenda sum frádráttarbæra.

Avgerðin hjá Skatta- og avgjaldskærunevndini

Við skrivi frá 18. august 2005 heitir A á Skatta- og avgjaldskærunevndina um at taka spurningin um frádrátt fyri jarðarskatt til viðgerðar.

A hevur upplýst, at spurningurin um jarðarskatt ikki varð kærdur til Kommunalu Skattakærunevndina, tí hann ikki fyrr enn seinni varð gjørdur varugur við, at talan var um eina útreiðslu, sum knýtti seg til at vinna inntøkuna/leiguinntøkuna, og at orsøkin til, at hann ikkikærdi fyrr enn 18. august 2005 var orsakað av misskiljing av brævi.

Sambært § 24, stk. 3 er Skatta- og avgjaldskærunevndini heimilað at taka kæru til viðgerðar, hóast hon ikki er roynd í Kommunalu Skattakærunevndini, og hóast hon er kærd ov seint, tá hon heldur fullgóð forføll vera.

Skatta- og avgjaldskærunevndin avvísti kæruni frá A um frádrátt fyri jarðarskatt, tí hesin part​ur av avgerðini hjá Toll- og Skattstovu Føroya ikki var kærdur til Kommunalu Skattakæru​nevndina, og tí kæran varð ov seint innlatin, og nevndin metti ikki, at orsøkirnar hjá A góvu grund til at geva frávik og taka kæruna til viðgerðar.

Sambært § 31 í skattalógini eru rakstrarútreiðslur tær útreiðslur, sum ganga til at vinna, tryggja og halda inntøkuni.

Ein treyt fyri frádrátti eftir § 31 er, at útreiðslan er knýtt at inntøkuni. Útreiðslur knýttar at ognini kunnu bert dragast frá, um serlig heimild er.

Útreiðslurnar, sum hetta málið snúgva seg um, eru ruskkoyring, umhvørvisavgjald, skorsteinssópan og rottutýning.

Í tveimum avgerðum frá Landsskattanevndini varð staðfest, at heimild var ikki til frádrátt fyri útreiðslur til ognarskatt, avgjøld til vatn, veg og kloakk, ruskkoyring og skorsteinssópan eftir føroysku skatta​lógini, smb. nr. 46/1981 og 37/1982.

Kommunal Skattakærunevnd hevur nú avgjørt, at útreiðslurnar, sum kærarin hevur til ruskkoyring, um​hvørv​is​avgjald, skorsteinssópan og rottutýning ikki eru ognarskattir men rakstrarútreiðslur, og at A tí skal hava frádrátt fyri hesar útreiðslur.

Talan er um útreiðslur til tænastur, sum við lóg eru álagdar kommununum at bjóða borgarunum, og sum borgararnir hava skyldu at taka av. Borgarin hevði havt hesar útreiðslur uttan mun til, um ognin varð leigað út ella ikki. Útreiðslurnar kunnu tí ikki sigast at vera knýttar at inntøkuni, men eru heldur knýttar at ognini.

Heimild er tí ikki fyri at draga frá útreiðslurnar eftir § 31 í skattalógini, og tá serlig heimild held​ur ikki er til at draga frá hesar útreiðslur aðrastaðni í skattalógini, avgjørdi Skatta- og avgjalds​kærunevndin at broyta avgerðina hjá Kommunalu Skattakærunevndini.

Skatta- og avgjaldskærunevndin gav sostatt Toll- og Skattstovu Føroya viðhald í, at heimild er ikki fyri at draga frá útreiðslur til ruskkoyring, umhvørvisavgjald, skorsteinssópan og rottu​týn​ing.
